
ISIGIDIMI SAMAXOSA, APRIL 1, 1881.
wayengati oko uyasilahla, ngoku dinwa siti, ufudukele kwesa kowabo isizwe, — kanti hayi, usazinikele eluhlangeni. Nanzo ke, ngoku, ngoncedo lwe Nkosi, zipupuma iziqamo zemizamo yake ; impembelelo yemisebenzi emihle, nentshumayelo yake pakati kwelo bandla limhlope; nantso ke, ne migudu ebonakala kubani no bani ukuba idulusele kutando lwo kuqala lwe ntliziyo yake, ate ngokwe njenjalo naye wabefuza abazali bake,—'Nina, onanamhla inyembezi zake kususela ebutsheni kuze ekwa lupaleni akuko, zisa mpompozelela uhlanga lwakwa Xosa ; 'Yise, uncwaba siteta nje, lusisinqiniso senteto yetu, emantla e Tyume, esikolweni sake awafela kuso e Gwali.
INTLANGANISO YA “BAZILI BENENE.”
E DIKENI.
KWABIKWA ukuba u Mr. Reuben Ayliff, wase Rini, ikumsha le Jaji, uza kudlula e Dikeni, angatanda ukuhlangangana na Bazili Tywala abakufupi ngolwe Sihlanu ngosuku lwe 11 ku March. Bate ke aba zili tywala baququzela ngokulungisa into ezingalungiswayo. Bameme bema ngoNomadolo, ne Xesi kwesakwa Banzi isikolo. Babila besoma, behlanganisa  inkozwana zemali kuba bengatandi ukuba balambe abantu abeza kulo ntlanganiso. Lwafika ke olwe Sihlanu olungaliyo, wati u Mr. Ayliff nakuba seleshiyiwe ngahamba nabo, walilinda noko ixa le ntlanganiso. Abafundisi naba fundisikazi base Dikeni banikela izandla kunene kuwo lomsebenzi, ngoncedo lwezi xaso, namanzi apungwayo. Umongameli wentlanganiso yaba ngu Rev. William Moir, olilungu leqela la “Bazili Benene.’’ Uyivule ke umongameli ngamazwi ambalwa amnandi, kute ke kwaqalwa ngokupungwa iteya, kulunyelwa ngezimnandi izonka. Yaye mdlu yetyalike yase Dikeni ite yala ngabantu ngoku nobom, bemalunga ku makulu amabini.
Kwa kukova ukudliwa wesuka umfo ka Ayliff, emde, sele yingwevu. Wateta ngeyakwa Xosa, eyase kaya yona, wayishiya eyasemzini; laye ilizwi lake libeta ngenceba endlebeni. Ute pakati kwamazwi awatetileyo,—“Uyise wafa etandazela ukuba u Tixo abe nalo uhlanga olu Ntsundu. Yena ungunyana womfundisi, kodwa wabona ukuba ubufundisi bungapezulu kwamandla ake, ngoku selenga i Nkosi ingaba naye kumsebenzi lo wozilo azinikele kuwo. Ufungile ukuba akasoze asele tywala; ude wati aze u Tixo ayinqamle ingalo yake mhlana iya kuza ipakamise iglasi yotywala iyisa emlonyeni wake. Ute utywala bungumtshabalalisi, buyalugqiba uhlanga olu Ntsundu; buya tshabalalisa nakwa bamhlope. Ubalise nge ndodana entsundu ebi pambi kwe Jaji e Qonce, ngetyala lokubulala unina, owayisingatayo, wayondla, kodwa namhla imhlabi leyambulala kuba iti ibinxilile.” Wateta namanye amazwi atyila ukungalungi koselo.
Kutete u Dr. Stewart wabonisa ukulunga kokuzila utywala, nakuba engenguye oweqela laba okwangoku uya kwazi into okuyiyo, kuba naye waka iminyaka elishumi ekupileni kwake wabufungela nje ngabo. Wati utywala uhlanga olu Ntsundu bulutshabalalisa nje ngamanzi angumsinga, bubakukulisela ekufeni. Ubulele ubuko buka Mr. Ayliff, esalela le ntlanganiso yo zilo, xa abe ehamba nabo bamshiye ngemva, ebonisa lonto ukuvelana kwake nohlanga ate uyise wafa elutanda.
Kulandele inene lase Dikeni u Mr. Dewey, leqabaqaba ngamafutshane.
Kusuke umfundisi wase Dikeni, u Mr. Mzimba, ngati amazwi,—“ Yomelelani bazili, nikalipe ekubucaseni utywala woba nani u Tixo.” Naye ngo weqela la “Bazili Benene.”
Kume umfundisi wase Rwarwa u Mr. Makiwane, okwa lilungu la “Bazili Benene,” wabonisa ukukohlisa kotywala, kuba nonyaka nje abantu bawahlakule amasimi amakulu
abo ngapandle kotywala, bada banceda nokuhlakulisa abadala, ne titshare; kanti bebesoyiswa ngapambili ngawabo, eko lomalima otywala, nonyaka boyisa awabo emakulu ngapezulu kwase minyakeni, bada bancedisa nakwa wabanye.
Seso kankanya amazwi azintloko kumadoda awatetayo. Umfo ka Mzimba pakati kwamazwi amaninzi abonisa ukungalungi koselo ute: Omnye umntu welizwi ngomtshato wati, kanti selengqakamba, wati akupuma endlwini wabona ibokwe; bati ubuhlope obu bebala lazo waba ngabantwenyana, wasele shumayela kunene, kanti kuse zibokweni.
Ute umfo wase Xesi, — Utywala bumenza umntu into ehlazekileyo. Omnye umntu evete kakuhle kanye, wati eba ungena endlwini kanti ungena kweye hangu, walala eludakeni lwazo ngezo ngubo zake, ite enye yazo ngoku shukuma, waba yena ngumntu, wati “shenxa” I Seleqabuka kusasa ukuba hleli nje unxulumene ne hangu. Wabuzila lomini akabuye apinde abusele. Omnye way’eye kushumayela kwaba bomvu. Ute akuba ebahlanganisile bati makake atabate ujongwa lipela acime inxano nge bekile yendaliso; wayiti qongqololo ngomcibo. Ute ke hlanganisanani size kuq'uba inkonzo. Bate kuba sebebona ukuba indoda iyaqala ukuba mnandi, bakobana ngentshiyi. bati akukaseli, kaupinde usele enye ib'ekile yendaliso, wand’ ukuhambisa; wayitabata wayisela. Ute kanti weyele, zwampa; bamshiye apo sele lideke bamvalela kulondlu bemka ejongene nezombiza zotywala, wati akuvuka ngelikade, akabona mntu yazimbiza zotywala kupela. Wadana kakulu, wabuyeka lomini utywala.
Ateta namanye amadoda anje ngomfo ka Mtila, umfo oteta ngezwi elipolileyo nelibekekileyo nabafo bo Rololo; bo Kivit; bo Tuzwa ; bo Mbane ; bo Mbuduma ; bo Qabaka ; bo Magxwalisa ; bo Adams nabo Mzimba abancinane. Yaba mnandi kanye intlanganiso. Kwake kwenzelwana amagwevu okupikisana ngokutyila, umahluko pakati kwamazila tywala, nje kodwa namazila tywala azi “True Templers.” Yapela kamnandi. Kususela kulomini yalontlanganiso kude kuze kuba yeyo kubalwa kwale ngxelo, kwangeniswa balishumi elinesine kwiqela la Bazili Benene, abanye bezibika ukuba boyiseka zinteto zayo.
INKANTI NO LWALUKO.
Ndifuna ukukankanya indawana ezimbini ezenzekileyo malunga nalommandla wase Dikeni.
1. Bekuko intlanganiso yamanene anyulelwe ukuba axoxe izinto ezibeke ekumisweni kwe nkantini kulommandla wase Dikeni. Kuxoxwe ngendawo ka Mr. Ferguson, ofuna ukumisa inkanti ngase Sheshegu, malunga nezibuko le Ngcwenxa, kulendlela isuka e Dikeni iya e Rini. Amanene abeko entlanganisweni ngu Mr. Watson, Mr. Ingle, no Mr. Amos no Mr. Hoole. U Mr. Hoole ebese sihlalweni kuba i Mantyi ingabanga ko. Kubeko incwadi evela ku “Bazili Benene” ecela ukuba lo nkanti ingavunyelwa ukuba ibeko, ibonisa ukonakalisa kwe nkanti kubantu aba Ntsundu. Bekuko kanjalo nencwadi evela kubantu base Sheshegu ebonisa ukuba lo nkanti ayi funeki nangento le kubo, kanjalo iya kubatshabalalisa; becela ke ukuba ingavunyelwa yintlanganiso. U Mr. Watson utete kakulu eyi casa lento yale nkanti, ngokukodwa ebonisa ukungafuneki kwayo. U Mr. Ingle, no Mr. Amos batete ngeliti bona mayibeko. Kwabonakala ingu Mr. Watson yedwa oyi casayo, etetelela abase Sheshegu. Kude kwateta u Mr. Hoole umgcini sihlalo, wayi casa inkanti kakulu evumela abase Sheshegu. Kute kwa kupakanyiswa izandla, wati ke u Mr. Hoole, xa bebabini abati mayivunyelwe lenkanti, emnye ovumela abase Sheshegu bona bantu bakona, yena seleya kusimisa kabini isandla, kuba elilungu lentlanganiso, nokuba engumgcini sihlalo. Utsho ke wazipakamisa kabini, esiti mayingavunyelwa lo nkanti.

